Татарстан Республикасы Бөгелмә шәһәре 7нче гимназиясенең
татар теле һәм әдәбияты укытучысы
Әхмәтшина Гөлнара Рәмис кызы 

Р.Фәхреддин –дин һәм әхлак хадиме
Менә без дә бар, без дә яшибез,
Безнең дә милли тормышка,
Халык булып яшәргә хакыбыз бар.
Г.Исхакый
Җәмгыятьтә тәртип һәм рухи үсешне тәэмин итүче чыганакларның иң мөһиме – әдәп-әхлак, ә күркәм әхлакның нигезе – дин, иман. Ризаэддин бине Фәхреддин дә динсезләр каршысында дин галимнәре белән сукырлар каршысында кояш яктысы бер төрле, ди.
Динебез татар халкын иң авыр чакларда да исән-имин саклап калды, болганчык заманнарда да халкыбыз үз телен, гореф-гадәтләрен онытмады, иманын югалтмады. Дин – башка дөньяви фәннәр – химия, биология, физика, математика кебек үк фән икән. Әмма алардан аермалы буларак, ул дөньяны бүтән яссылыкта, ягъни дин, рух яссылыгында танып белергә өйрәтә. Р.Фәхреддин киләчәкне шулкадәр дөрес итеп ничек күрә алды икән? Ул бит безне барыбызны да үз хезмәтләре аша кисәтте. Милләтебезне саклап калу юлларын ачып бирде. Бүгенге көндәге үзгәрешләр булмаса, халык үзенең телен дә, мәдәниятен дә онытыр иде. Онытып бара иде инде. Татар кешесе үзенең милләтен яшерер дәрәҗәгә килеп җиткән иде. Дин турында әйткән дә юк. Халкыбызның ике буыны җимерелгән мәчетләр өстендә динсез итеп тәрбияләнде. Милләтебезнең асыл ирләре "халык дошманы"на әйләнде, тик татарлар көчле халык булып чыкты. Динне саклап кала алды. Яңадан мәчетләр төзелә башлады.
Мин дә Р. Фәхреддиннең эшен ислам иле белән бәйләп, эзләнү эшемне башладым. Бу теманың актуальлеге нәрсәдә соң? Без болгавыр заманда яшибез. Җәмгыятьтә эчүчелек, наркомания, җинаятьчелек көннән-көн ныграк тамыр җәя. Җәмгыятьтә рухи ярлылык, үз чиратында, әхлаксызлыкны тудыра. Ә әхлаксыз җәмгыятьнең киләчәге юк. Иң кайгыртканы шул иде: бүгенге көндә Р.Фәхреддиннең үгет-нәсихәтләре безнең киләчәк буынны дәвам итүче балаларга барып җитәме? Һәм нинди юллар, чаралар аша.
Үз юлымны Бөгелмә мәчетләренә тоттым.
[bookmark: _GoBack]Бөгелмә шәһәре күбрәк “рус шәһәре” дип аталса да, аның 5 мәчете бар (авыллардан башка). Үзәк мәчеттә имам-хатыйб Рөстәм Минхәйдәр улы Хайруллин каршы алды. Ул мәчетнең эше белән таныштырды. Кышкы, язгы һәм җәйге каникулларда балалар өчен лагерь оештырыла. Балалар анда Р.Фәхреддин үгет-нәсихәтләре белән танышалар. “Киләчәк буын яшьләребез өчен авыру килеш көн-төн сәгатьләр үткәреп язып утырдым, өметләнәм: хезмәтем сынык күңелләргә шифа һәм якты нур булыр,” - дип яза ул. “И, газиз балалар! Ата-аналарыгыз сезне тәрбияләп үстерү өчен авыр һәм мәшәкатьле хезмәт итәләр, алар һәрвакыт сезнең өчен тырышалар. Аллаһы тагәләгә ялварып, сезнең иминлегегез өчен дога кылалар. Инде сез аларның бу яхшылыкларын һәм бу хезмәтләрен камил кылып, үзләренә дә кайтарыгыз. Көчегездән килгәнчә,аларга чын күңелдән хезмәт итегез һәм хөрмәт күрсәтегез!” – дип мөрәҗәгать итә ул. Рөстәм хәзрәт яшь гаиләләргә дә бала тәрбияләүдә Р.Фәхреддиннең үгет-нәсихәтләрен бирә. Р. Фәхреддин “Бала тәрбияләүне бишектән башларга кирәк”, – дип саный. Ул ана буласы хатын-кызның үзен тәрбияләү мәсьәләләренә дә бик зур игътибар бирә. Мәсәлән ул: “Бала тәрбияләү ананың гаиләдәге генә түгел, ә бөтен җәмгыятьалдындагы изге һәм җаваплы бурычы булып тора”, – дип искәртә. Р.Фәхреддин дин һәм сәнгатьнең үзара мөнәсәбәтләренең адәм баласы өчен бернинди зыяны булмавын, ә киресенчә, бик зур файдасы барлыгын дәлилли. Аның фикеренчә, кешенең аң дәрәҗәсе үскән һәм тәҗрибәсе арткан саен, тәрбия чаралары да үскән, арткан, камилләшкән һәм билгеле бер кануннар җыелмасы рәвешенә кергән. Риза Фәхреддин хезмәтләре безгә Ислам динен аңларга ярдәм итә. Аның “Әсма”, ”Сәлимә” повестьларын кызлар бик кызыксынып укыйлар.
Мәктәптә дә, укытучы буларак, мин Р.Фәхреддиннең хезмәтләрен кулланам.
Мәсәлән, балалар, Ф.Әмирханның “Нәҗип” хикәясен яратып укыйлар, үзләрендә булган кимчелекле якларын табалар, анализлыйлар, шуның белән бергә Нәҗипнең әнисен дә, апасын да тыңламавы, каршы сөйләшүе аларны борчый. Мин аларга дәрес буе сез ата-аналарны тыңларга тиеш дип, сөйләп утырсам, аңламаслар иде. Бу очракта “Ислам әхлагы һәм гадәтләре”ннән киңәшләрне кулланам. “Ата-ана сүзен тыңламау, аларга кул селтәү шәфкатьсезлек күрсәтү гөнаһ санала”.
Г.Ибраһимовның “Кызыл чәчәкләр” әсәрен укыганда, образларга характеристика бирәбез. Аның нигезен геройларга иҗтимагый-сәяси вакыйгаларга бәйләп бәя бирү тәшкил итә. Дуслык мөнәсәбәтләре турында сөйләшеп башлаган әңгәмәне, аны укып бетергәч тә дәвам итәбез. Нәтиҗә ясаганда кабат Риза Фәхреддиннең “Үгет-нәсыйхәт”ләреннән өзек укыйбыз, язып куябыз: “Дусларыгызны яхшы кешеләр арасыннан сайлагыз. Дине бөтен һәм акылы камил, фикере туры булган әдәбле кешеләрне табыгыз.”
Ә. Еникинең “Әйтелмәгән васыять” әсәрен өйрәнгәндә, “Ата-ана” бүлегендә бирелгән язмаларны уку әсәрнең эчтәлеген, Акъәбинең рухи дөньясын ачуга ярдәм итә. Шундыйлардан: “Ата-анагызны чын күңелдән яратыгыз, аларның васыятьләрен үтәгез, үзегез өчен кайгырырга мәҗбүр итмәгез. Тыңлаучан һәм игътибарлы булыгыз, һәрвакыт ата-ананың сүзенә колак салыгыз. Менә шул вакытта сезнең исемне хөрмәт белән искә алырлар.”
Әдәбият дәресләрендә балаларны ислам кушканча тәрбияләү – һәр укытучының хыялыдыр дип уйлыйбыз, чөнки, әлеге дәресләрдән чыккан балалардан еш кына Нәрсә ул гөнах? Нәрсә ул хәрам? дигән сорауларны ишетергә мөмкин. Бу – әлбәттә, сөенечле күренеш. Без вакытыбызны, белемебезне кызганмыйча, укучыларның сорауларына җавап бирәбез, бүгенге көндә актуаль булган хәлләргә мисаллар китерәбез, аларның чишелү юлларын Риза Фәхреддин әсәрләреннән күрсәтәбез. 
Олуг галимебез Риза Фәхреддиннең: Адәм баласы үзен-үзе тәрбияләргә һәм камилләштерергә тиеш, буй җиткән һәр кеше үзен-үзе тәрбияли ала”, – дип саный күп хезмәтләре үз-үзеңне тәрбияләргә ярдәм итү максатында язылган. Аның хезмәтләрен урынлы кулланырга өйрәнергә генә кирәк.
Хезмәтләре – саваплы, вазифалары авыр һәм мактаулы булган укытучыларның үзләре укыткан һәм тәрбияләгән шәкертләре хакында дөньяда һәм ахирәттә бирәчәк җаваплары да җиңел булмавын искәртә Р.Фәхреддин. Аның фикеренчә, “Алтын булачак бер шәкертне туфрак итеп җирдә калдырган укытучы да бар һәм туфрак булачак бер баланы алтын итә белгән укытучы да бар.” Шуңа күрә кешеләргә гыйлем өйрәтүче, дөнья йөзендә үз вазифасын намус белән җиренә җиткерүче укытучыдан да файдалы һәм кирәкле кеше юктыр.” – ди Р.Фәхреддин. Мин аның әйткән сүзләренә тап төшермәскә тырышам.
Гомумән алганда, Р.Фәхреддин һәм башка мәгърифәтчеләрнең өйрәтүләре, киңәшләре бүгенге көн балаларын тәрбияләүнең нигезе булып тора. Алар таянган дини хәдисләр, халык авыз иҗаты үрнәкләре бүгенге көн педагогикасының асылын тәшкил итә.
Р.Фәхреддин халкыбызның мәдәниятен үстерүдә, милли үзлегебезне саклап калуда зур хезмәт күрсәткән бөекләребезнең берсе. Барыннан да элек аның бөек хезмәте илдә, халык белән бергә большевизмның динебезгә, милли мәдәниятебезгә ясаган һөҗүмнәренә каршы көрәшеп, үзенең соңгы көннәренә чаклы милләт тарафыннан тапшырылган бөек хезмәтен дәвам итүендә.
Йомгаклап шуны әйтәсем килә: Р.Фәхреддин − милләтебезнең олы сакчысы. Аның үзенең шәхси тормышы ук шуны күрсәтеп тора. Әдип Ватаныннан еракта да теленә, иленә, халкына, диненә әз генә дә хыянәт итмәгән. Милләт язмышы – Р.Фәхреддиннең яшәү принцибы.

